2

Psalm 2

(1)Waarom is daar onrus onder die volke, waarom smee die nasies planne – en dit tevergeefs? (2) Die konings van die aarde is in opstand, die leiers span saam teen die Here en teen sy gesalfde (Messias) en sê: (3)  “Kom ons maak ons vry en gooi hulle juk af!” (4)  Hy wat in die hemel woon, lag hulle uit, die Here spot met hulle. (5)  Hy spreek hulle aan in sy toorn, in sy gramskap jaag Hy hulle op loop: (6) “Dit is Ek wat hom as my koning gesalf het op Sion, my heilige berg.” (7)  Ek wil vertel wat die Here aangekondig het. Hy het vir my gesê: “Jy is my seun, van vandag af is Ek jou Vader. (8) Vra My, en Ek gee volke vir jou as eiendom, die hele aarde as jou besitting. (9) Jy sal hulle verpletter met jou ystersepter, hulle flenters slaan soos 'n kleipot.” (10) Wees dan nou verstandig, konings, wees gewaarsku, regeerders van die aarde! (11) Julle moet die Here met ontsag dien, Hom met vrees en bewing toejuig (12)en Hom onderdanig wees, sodat Hy nie toornig word en julle op die pad omkom nie, want sy toorn ontvlam gou. Dit gaan goed met almal wat by Hom skuiling soek.”                                                                     

Dalk het jy al hierdie psalm gelees en dit mooi of interessant gevind, ÓF dit nie verstaan nie en het jy net verder aangeblaai om iets anders te lees.
Hierdie psalm handel oor die Messias, Wie se geboorte ons op 25 Desember herdenk.
Maar kom ons blaai bietjie deur die profete en ander skrywers uit die Ou Testamentiese tyd om iets meer te verstaan van wat gebeur het.

Psalm 2 is nou op ons spyskaart.
Sommige psalms is vroeg in die geskiedenis van die kerk as Messiaanse psalms beskou.                                       Uitleggers/verklaarders van die Ou Testament het in hierdie psalms die voorspelling van die geboorte en/of die lyding van Jesus die Messias (Christus), wat altwee Gesalfde beteken, gelees.
Kom ons kyk na die volgende feite oor die koninkryk van die Messias.                                 
1 Die koninkryk van die Messias het met groot 
teenstand te doene.
In Psalm 2:1-3 word dit uitgespel wat ons telkens in vandag se lewe sien gebeur. 
Die verdrukking en vervolging van Christene in baie lande, bewys net dat Ps 2 wéér en wéér gebeur, of moet ek sê vervul word. 

Onthou wat in Matteus 24:7-8 staan: “Die een nasie sal teen die ander te staan kom en die een koninkryk teen die ander; daar sal op baie plekke hongersnode en aardbewings wees. (8) Al hierdie dinge is geboortepyne, die begin van die nuwe tyd”.

Hierdie dinge gebeur telkens weer en weer...., maar omdat ons mensies so vasgevang is in ons eie planne en programme, is God se program glad nie in ons visier of vóórop in ons gedagtes nie.
Deur die geskiedenis wás daar teenstand teen God en Sy gebod.                                             Eintlik moet ons God vra om ons oë in hierdie tyd óók oop te maak vir hierdie teenstand. 
Ons kan nie bekostig om onverhoeds betrap te word nie.
Baie probeer God se juk van hulle afgooi en so van God te ontvlug.
In vers 1-3 word daar iets van verbasing deur-gegee oor die opstand van die nasies en hulle konings.     

Maar luister wat sê hierdie gedig verder:

Vers 4 stel dit duidelik dat God wat in die hemel woon, niks van hierdie opstandigheid dink nie. Inteendeel, Hy lag oor hulle pogings.         
Die reaksie wat hierdie teenstand tot gevolg  het, word beskryf in vers 4 en 5, naamlik:          Die HERE spot met hulle, want hulle kan nie by God uitkom nie.                                                                   Die digter beskryf wat God van die pogings van die mensies op aarde, dink…                                Hý is die EEN wat is en wat was en wat kom. 
Hy lág vir hulle sinlose pogings.

……, maar dink bietjie aan jou eie pogings om met God te maak wat jý wil, sodat HY na jóú moet luister…(Ek skryf vir Hom voor wat moet gebeur en wat NIE, SONDER om te bid dat Sý wil sal gebeur of geskied).
Die slotsom is dat hierdie soort optrede teenoor God die mens niks in die sak bring nie.

Wat wél gebeur is dat ons mensies met ons dade die Here, die Gesalfde, die Messias, se oordeel oor onsself bring….                                                              En intussen gaan die koninkryk van Christus voort, t.s.v. enige ‘sogenaamde’ opposisie en teenstand.
Daarom sê die  digter “Hy wat in die hemel woon, lag hulle uit”.

Die uitbreiding en sukses van die koninkryk van God kan ten spyte van al die opstand en pogings om die kerk te onderdruk, duidelik uitgewys word.
Dit het selfs ’n uitdrukking laat ontstaan om dit uit te beeld: “Die bloed van die martelare is die saad van die kerk”.
Kyk na die wonderlike aankondiging in hierdie gedig:

Die digter sê in vers 7 “Ek wil vertel wat die Here aangekondig het........

En as mens hierdie woorde lees moet jy dit mooi verstaan: 
Hy het vir my gesê: “Jy is my seun, van vandag af is Ek jou Vader. (8)  Vra My, en Ek gee volke vir jou as eiendom, die hele aarde as jou besitting.”
Teenoor die besluite van die konings, kom hierdie besluit van God.

Die Nuwe Testament laat ons verstaan dat hierdie woorde in Christus vervul is. 
God sal volke vir Hom as eiendom gee en Hy sal hulle verpletter - as hulle sou dink hulle kan teen Hom staande bly. 

Dis waarom hierdie digter ook ’n beroep doen op die regeerders om hierdie Koning te dien.
Dis wat my en jou ook raak, want ons moet die Koning van die konings dien! 
Maar nou klink dit slim om te vra hoe ons Hom moet dien.                                                        Hóé ons Hom moet dien, word in vers 10-12 deurgegee:

 “Julle moet die Here met ontsag dien....”.., en as ek na die woord ontsag luister, wil dit net vir my uitlig dat ek nie onderlangs moet mor oor dit wat ek gehóór het wat die Here vir my duidelik deurgegee het wat ek móét doen, nie.
Ek moet groot respek vir God hê, ..... amper iets van ‘n bangheid, vrees. 

Ek en jy moet Hom onderdanig wees – maw ek/jy is die Here se werkers hier op aarde, waar Hy my geplaas het.
En dan kom so stoute vraag deur: 
Maar wat is daarin vir my om hierdie Koning te dien?
Daar is ’n paar belangrike punte wat ons moet onthou: 
Eerstens spring ek die toorn van God vry.

Hierdie digter wys daarop dat die toorn van God vinnig kán ontvlam.                                            Die vraag vir ons elkeen is dus: kom dit in my diens aan die Here navore dat ek Hóm alleen aanbid en éér? 
Gaan dit vir my oor Hóm en Hóm alléén, of is my aandag nie altyd by die HERE nie?

Luister hoe die gedig eindig: Dit gaan goed met almal wat by Hom skuiling soek.                                                                           
As ek en jy by die HERE skuil, is ons definitief onvoorwaardelik, uitermate gelukkig..                                                                                                                                                                                                   
